Dechrau cerdd yn adrodd fel y mae amryw fath o ddynion yn torri’r Saboth, i’w chanu ar Charity Meistres.

1.  

Pob dyn sy’n perchen bedydd, mae’r dasg yn fawr aneiri’ yn awr,

Fe ddylen hwyr a bore fynd bawb ar linie i lawr

I addoli’r Arglwydd nefol a wnaeth y byd, hyfrydol fryd,

A gwelwyd mewn modd gwaeledd o yn groywedd yn ei grud

I brynu pechaduried o Uffern danbed oedd yn dost,

Fe’n dygodd o i’r nefol fro heb unwaith gwyno’r gost;

Fe addawson ninne ei foddio, galw arno a’i gofio’n gu,

Ond Balchder sydd bob nos a dydd ben-llywydd ar bob llu.

2. 

Yr Arglwydd mewn chwe diwrnod a wnaeth y tir a môr yn glir,

Y byd a’r cwbwl sy ynddo, fe ddylen gofio’r gwir;

Fe wnaeth i’w lywodraethu neu gydfawrhau mewn moddion clau

Mor berffaith ag angylion o dirion ddynion ddau;

Gorffwyse’r Tad yn bendant, mawr ei lwyddiant yn ei le,

Trwy gadarn ffydd y seithfed dydd yn ufudd yn y ne’;

Dymunodd ar ei bobol, gwir Dduw nefol, siriol Sant,

Am gydfawrhau y Saboth clau yn oesau pleidiau’r plant.

3. 

Ond gwelwn ni, drigolion, ein bod trwy faith anwiredd waith

Yn cadw’r diwrnod yma yn ddihira’, siwra’, o’r saith;

Bydd amlach tyngu a rhegi a medd-dod mawr rhwng lloer a llawr

Pan ddelo’r Saboth santedd, nefoledd weddedd wawr;

Bydd rywyr gan rai dynion, modd digyfion, am ei gael

I wneud yn ffri trwy’n gwledydd ni bob gwegi heini hael;

Eu meddwl mewn rhai manne mai meddwi a chware ac eiste a g(n’,

Nid mynd ar frys i’r nefol lys neu’r eglwys liwus lân.

4.  

O’r rhai sy’n mynd i’r eglwys rhy amal yw rhagrithio eu Duw,

Mae’r rhain yn arfer gormod o bechod yn eu byw;

Pan ddelo dydd yr Arglwydd fe wnân’ eu rhan i fynd i’r llan,

Ni ŵyr un dyn mo’r cwbwl o’u meddwl yn y man;

Rhai’n amwisgo oddi allan mewn dillad sidan, wiwlan waith,

A chalon cant fel gwaelod nant o drachwant, meddiant maith;

Rhai eraill yn rhy arw yn fawr eu berw i’r byd

Gan wneud eu ne’ mewn cadarn le yn eu cistie a’u cloee clyd.

5.  

Daw llawer ar y diwrnod yn deg bob rhan eu lliwie i’r llan,

Bydd abal eu hwynebe i fynd un fodde i’r fan;

Ond yn y galon, gwyliwch, yn cario yn gu genfigen ddu,

Dichellion union yno sydd gwedi gwreiddio’n gry’;

Gwrando’r gair rhagorol mor wynebol freiniol fryd

A’r galon gre’ yn llawn bob lle o fagle a bache’r byd;

Nid cofio’r Meddyg tyner a gadd hir amser lawer loes

Ond cofio’r byd a blawd ac ŷd un fryd o hyd eu hoes.

6.  

Mewn ’wllys pan ddôn’ allan meddylian’ fwy fynd bawb i’w blwy’

Neu ddilyn rhyw blesere tra bôn’ yn nyddie eu nwy’;

Ni sonian’ am wasaneth neu’r bregeth bryd er gwrando o hyd

Na chofio’r gwir Iachawdwr neu Farnwr yr holl fyd;

Bydd siarad pur gysurus am ryw drafferthus foddus fyw

Pan ddônt heb gêl mor siŵr â’r sêl o demel dawel Duw;

Rhai’n chwennych yn bur chwannog le ei gymydog, rywiog ran,

Rhai gymre yn ffri ddau dir neu dri wrth fynd trwy’r llwyni i’r llan.

7.  

Bydd eraill mewn tafarne mewn llan a thre’ yn llawn eu lle’

A’u cefne mewn modd creulon yn union at y ne’;

Bydd ynte’r Cythrel gwasarn pan fôn’ ar fai yn suo i rai

Rhag cofio deddfe dyddfarn o’u cadarn dafarn dai;

Tyngu a rhegi’n dryfrith, oera’ athrylith, felltith fawr,

Rhai tan go’ yn ei alw fo a rhai’n ymliwio ar lawr;

Rhai’n ddoethion mewn chwaryddiaethe, pob plesere, chware chwith,

A’r Cythrel clau sydd yno’n hau gwag efrau plaau i’n plith.

8.  

Dylen y diwrnod hwnnw pan dorro’r wawr roi moliant mawr

Am hyfryd waith yr Arglwydd, Pen-llywydd nef a llawr,

A’i dreulio mewn gweddïon bob gaea’ a ha’, yn iach a chla’,
A darllen llyfre ’sbrydol crefyddol duwiol da,

A mynych gyrchu i’r eglwys sydd gariadus weddus waith

( chalon lân fel gwresog dân, santeiddlan diddan daith,

A gwrando’r gair a’i gredu, nid cordeddu a bachu’r byd,

A throi yn ein hôl wrth siample Paul o’r hudol fradol fryd.

9.  

Nid diwrnod meddwi a chware a roed yn rhydd yw’r seithfed dydd

Ond dydd i foli’r Drindod trwy glod a pharod ffydd;

Nid diwrnod tyngu a rhegi na checru ’chwaith yn filen faith,

Nid diwrnod gwag farchnata a’i gadw’n sala’ o’r saith;

Nid diwrnod i negesa trwy’r byd yma, tryma’ tro,

Ond diwrnod gwaith i fynd ar daith i’r nefoedd faith yw fo;

Dydd y dylen ninne bwrpasu ein siwrne heb ame i ben,

Dydd nefol wawr i gofio’r awr a’r diwrnod mawr, Amen.

Dechreu Cerdd yn adrodd fel y mae amriw fath o ddynion yn Tori’r Saboeth, yw Chanu ar Charity Meistres.

1.  

Pob Dyn Sy’n perchen bedydd mae’r Dasg yn fawr aneiri yn awr

Fe ddylen hwyr a Bore fynd bawb ar linie i lawr

I addoli’r Arglwydd nefol a wnaeth y Byd hyfrydol fryd

A gwelwyd mewn modd gwaeledd o’n groedd yn ei gryd

I bryny pechaduried o Uffern danbed oedd yn dost

Fe’n dygodd o ir nefol fro heb unwaith gwino’r gost

Fe addawson ine i foddio galw arno ai gofio’n gu

Ond balchder sydd bob nos a Dydd ben llywydd ar bob llu

2. 

Yr Arglwydd mewn chwe Diwrnod a wnaeth y Tir a mor yn glir

Y Byd ar Cwbwl sy ynddo fe ddylan gofio’r gwir

Fo wnaeth yw lyfodraethu neu gydfawrhau mewn moddion Clau

Mor berffaith ag angylion o dirion ddynion ddau

Gorffwyse’r Tad yn bendant mawr ei lwyddiant yn ei le

Trwy gadarn ffydd y Seithfed Dydd yn ufudd yn y ne

Dymunodd ar ei Bobol gwir Dduw nefol Siriol Sant

Am gyd fawrhau y Saboeth Clau yn oesau pleidiau’r Plant

3. 

Ond gwelwn i drigolion ein bod Trwy faith anwiredd waith

Yn cadw’r Diwrnod yma’n ddihira Siwra’or Saîth

Bydd amlach Tyngu a rhegi a medd-dod mawr rhwng lloer a llawr

Pan ddelo’r Sabath Sanctedd nefoledd weddedd wawr

Bydd r’ywyr gan rai dynion modd di gyfion am ei gael

I wneud yn ffri Trwy’n gwledydd ni bob gwegi heini hael

I meddwl mewn rhai mane mae meddwi a chware ag eiste a gan

Nid mynd ar frys ir nefol lys neu’ Eglwys liwys lan

4.  

Or Rhai sy’n mynd ir Eglwys rhy amal yw rhagrithio ei Duw

Mae’rhain yn arfer gormod o bechod yn ei byw

Pan ddelo dydd yr Arglwydd fe wnan ei rhan i fynd ir llan

Ni wyr un dyn mor Cwbwl oi meddwl yn y man

Rhai yn amwisgo oddiallan mewn dillad Sidan wiwlan waith

A chalon cant fel gwaelod nant o drachwant meddiant maith

Rhai eraill yn rhy arw yn fawr i berw’r Byd

Gan wneud i ne mewn cadarn le yn ei Cistie ai Cloue Clyd.

5.  

Daw llawer ar y diwrnod yn deg bob rhan i lliwie ir llan

Bydd abal i hwynebe i fynd un fodde ir fan

Ond yn y galon gwiliwch yn Cario yn gugenfigen ddu

Dichellion inion yno sydd gwedi gwreiddio’n gry

Gwrando’r gair rhagorol mor wynebol freiniol fryd

Ar Galon gre yn llawn bob lle o fagle a bache’r Byd

Nid Cofio’r meddig Tyner a gadd hir amser lawer loes

Ond Cofio’r byd a blawd ag ŷd un fryd o hyd ei hoes

6.  

Mewn wllys pan ddon allan meddylian fwy fynd pawb yw Blwy

Neu ddilin rhiw Blesere Tra bo’n yn nyddie i nwy

Ni sonian am wasaneth neu’r Bregeth bryd er gwrando o hyd

Na chofio’r gwir Jachawdwr neu farnwr yr holl fyd

Bydd Siarad pur gysurus am ryw drafferthus foddus fyw

Pan ddont heb gel mor siwr ar Sel o demel Dawel Duw

Rhai’n chwenych yn bur chwanog le i gymydog rowiog ran

Rhai Gymre’n ffri ddau dir ne dri wrth fynd Trwy’r llwyni ir llan

7.  

Bydd eraill mewn Tafarne mewn llan a Thre yn llawn ei lle

Ai Cefnau mewn modd Creulon yn inion at ŷ ne

Bydd yntau’r Cythrel gwasarn pan fo’n ar fai yn suo i rai

Rhag Cofio ddeddfau dyddfarn oi Cadarn dafarn dai

Tyngu a rhegi’n drafrith oer a thrylith felltith fawr

Rhai Tan go yn ei alw fo a rhai yn ymlowio ar lawr

Rhai’n ddoethion mewn chwryddiaethe pob plesere chware Chwith

Ar Cythrel Clau sydd yno’n hau gwag efrau plauau in plith

8.  

Dylaen y diwrnod hwnnw pan doro’r wawr roi moliant mawr

Am hyfryd waith yr Arglwydd pen llowydd nef a llawr

Ai dreilio mewn gweddion bob gaua a ha yn Jach a chla

A darllen llyfrau ’sbrydol Crefyddol Duwiol da 

A mynych gyrchu ir Eglwys sydd gariadus weddus waith 

A Chalon lan fel gwresog Dan Sancteiddlan diddan daith

A gwrando’r gair ai gredu nid Cyrdeddu a bachu’r byd

A throi yn ein hol wrth Siamplau Pôl or hydol fradol fryd

9.  

Nid diwrnod meddwi a chware a roed yn rhydd yw’r Seithfed dydd

Ond dydd i foli’r Drindod Trwy glod a pharod ffydd

Nid diwrnod Tyngu a rhegi na checri chwaith yn filen faith

Nid Diwrnod gwag farchnata ai gadw ’n Sala or Saith

Nid Diwrnod i neges a Trwy’r byd yma Tryma Tro

Ond Diwrnod gwaith i fynd ar dalth ir nefoedd fath yw fo

Dydd y dylen ine bwrpasu’n siwrne heb ame i ben

Dydd nefol wawr i gofio’r awr ar diwrnod mawr Amen.

Hugh Jones Ai Cant

Y testun

Argraffwyd yn yr Amwythig gan Stafford Prys (fl. 1758–82) tros William Roberts. Gwelir y dyddiad 1758 mewn print ar yr wynebddalen.

